
Dell’AneideCanto i.









37.





Li shianche de chest’Isola scocozzano

La capo a tutte l’onne ’nfuriate,

Perche tutte de capo a chille tozzano,

E arreto se ne tornano sfasciate.

Tropp ad auto li scuoglie se ’mperozzano

De ccà, e de llà, mà dui chiù spotestate,

Ca ogn’uno è auto quanto n’appennino,

E co lo cielo fà, tozza martino.






38.





’Ntrà sti dui scuoglie sotta li derrupe,

Poco, ò niente lo mare verveseja.

’Ntuorno ’ntuorno de vuosche cupe cupe;

Comme na scena verde pennoleja:

E sott’ all’ombra, che da sti scarrupe

Jettano attuorno l’arvole, sciaureja

L’onna, e pare ca fà la nonnarella

Dintro le braccia, e ’n sino a st’Isolella.






39.





’Ncutro de scuoglie aut’aute è no grottone,

Che d’acqua doce hà varie fontanelle,

E, pe stare a lo frisco, ogne cantone

De preta viva hà scanne, e seggiolelle.

Ccà sciaureano le ninfe, sfatione

Se pigliano a far’ ostreche, e patelle.

Quanno trase a sto puorto la vasciello

D’ancora non se serve, o funeciello.






40.





Co le sette galere, che avanzaro,

Lo buono Anea ccà dintro se mpizzaje.

E a rumpe cuollo tutte se jettaro

Co saute ’n terra, e ogn’uno la vasaje,

E perche d’acqua sauza sa nzupparo

Tutte a chella tempesta, se spogliaje

De pressa ogn’uno, e stiso à chell’arena

A lo sole s’asciutta, e se remena.

